
Fyrirhugaðar framkvæmdir við Nesveg 22a í Stykkishólmi 

Samantekt skipulagsfulltrúa á athugasemdum úr grenndarkynningu  

 

 

Á 1. fundi skipulagsnefndar Stykkishólmsbæjar og Helgafellssveitar þann 22. júní 2022 var tekin fyrir 
byggingarleyfisumsókn Asco Harvester ehf.  sem byggingarfulltrúi hafði vísað til afgreiðslu 
nefndarinnar þar sem ekki er í gildi deiliskipulag fyrir umrætt svæði.  
 
Um er að ræða byggingarleyfi fyrir 958,9m2 atvinnuhúsnæði að Nesvegi 22A á þremur hæðum með 
milliloftum yfir hluta hússins. Lóðin er 3700 m2, grunnflötur hússins er 828,2 m2 og hæð þess 10 m. 
Með umsókninni fylgdu aðaluppdrættir frá Nýhönnun dagsettir 11.05.2022. 
 
Í Aðalskipulagi Stykkishólms 2002-2022 er svæðið skilgreint sem hafnarsvæði. Um það er fjallað í gr. 
3.3.8. um athafnasvæði / hafnarsvæði og gr. 3.3.11 um strandsvæði (Búðanesvog) í 
skýringaruppdrætti með aðalskipulaginu. 
 
Á fundinum samþykkti skipulagnefnd að grenndarkynna byggingaráform Asco Harvester ehf. skv. 44. 
gr. skipulagslaga nr. 123/2010 fyrir lóðarhöfum við Nesveg 20 og 20a (Skipavík ehf.) og Nesveg 24 
(Íslenska kalkþörungafélagið ehf.) og bjóða upp á opinn kynningarfund fyrir íbúa og verði sent út 
dreifibréf til íbúa í næsta nágrenni. 
 
Grenndarkynning fyrir lóðarhöfum við Nesveg 20, 20a og 24 fór fram dagana 24. júní til 22. júlí sl. og 
bárust eftirfarandi athugasemdir frá Skipavík ehf. og Íslenska kalkþörungafélaginu ehf. 
 
 
Athugasemdir frá Skipavík (20.07.2022) 

Skipavík gerir athugasemd við að ekki sé gerð grein fyrir aðkomu að byggingunni á teikningum. Eigi  
aðkomuleiðin að liggja eftir núverandi vegi (tilvísun í tp skipulagsfulltrúa 08.07.2022), sem liggi í 
gegnum lóð Skipavíkur,  þá sé það ekki ásættanlegt. 

Jafnframt gerir Skipavík athugasemd við að ekki séu gefnir upp gólfkvótar á byggingunni og að leggja 
þurfi fram sniðteikningu í gegnum húsið og lóðina til glöggvunar. Til samanburðar eru lagðar fram GK 
gömlu Olís geymslunnar (2,8m), gömlu steypustöðvarinnar (4-4,5m), vélaverkstæði Skipavíkur 
(4,5m), efsta þversteins Skipavíkur (6,1m) og Nesvegs (12). 

Ennfremur kallar fyrirtækið eftir frekari upplýsingum um þá starfsemi sem  fyrirhuguð er í 
byggingunni.  

SVAR: Gert er ráð fyrir að aðkomuleiðin verði eftir núverandi vegi, sem að hluta til er innan lóðar 
Skipavíkur. Í framhaldi af afgreiðslu byggingarleyfisumsókn Asco Harvester verður skoðað í samráði 
við Skipavík hvar ákjósanlegast verður að hafa aðkomuleiðina. Bent er á að steypustöðin hafði áður 
ótakmarkað aðgegni eftir núverandi vegi og er mikilvægt að tryggja aðgengi að lóðum 22, 22a og 24 
til framtíðar. Á aðaluppdráttum með byggingarleyfiumsókninni hefur lóðarmörkum Nesvegar 22a 
verið hnikað til þannig að vegurinn verði á bæjarlandi. 



Kristín Þorleifsdóttir, skipulagsfulltrúi 
12. ágúst, 2022 

 
Myndirnar sýna eldri lóðarmörk (til vinstri) og tillögu að breyttum lóðarmörkum. 

 

Samkvæmt upplýsingum framkvæmdaraðila, verður GK í 6 m hæð yfir sjávarmáli. Farið verður fram á 
að framkvæmdaraðilar leggi fram sniðteikningu sem sýnir GK. 

Skipulagsfulltrúi óskar eftir upplýsingum frá Skipavík ehf. um hvaða upplýsingar nákvæmlega 
fyrirtækið kallar eftir varðandi fyrirhugaða starfsemi.  

 

 

Athugasemdir frá Íslenska kalkþörungafélaginu (19.07.2022) 

Íslenska kalkþörungafélagið fer fram á að byggingarleyfisumsókn Asco Harvest verði hafnað. 

Fyrirtækið telur að sveitarfélagið hafi gengið á bak orða sinna þar sem fyrirtækið hafi óskað eftir 
stækkun lóðar við Nesveg 24 til suðurs (árið 2018) og fengið neitun þar sem að svæðið væri frátekið 
fyrir framtíðarstækkun skipasmíðastöðvar og þróun slíkrar starfsemi. Þá hafi fyrirtækið unnið að 
tillögu til stækkunar með landfyllingu til norðurs og hafi jafnframt fengið þau svör að ekki væri víst 
hvort skipulagsbreytingar næðu fram að ganga. Fyrirtækið telur að umsókn þeirra um stækkun lóðar 
og skipulagsbreytingar sé því enn í biðstöðu. 

Fyrirtækið gerir einnig athugasemdir vegna tillögu að uppbyggingu á lóð Nesvegar 22a og að um 
formgalla í skipulagsferli sé að ræða þar sem verið sé að breyta lóðarmörkum/stærð, landnotkun og 
aðkomuleið að áður skilgreindum reit frá því sem áður var. Fyrirtækið telur það vera óeðlilegt að nú 
megi breyta landnotkun, lóðarmörkum og götum þvert á það sem bæjaryfirvöld höfðu áður gefið til 
kynna. Fyrirtækið óskar eftir skýringum á vinnulagi hversvegna nú megi breyta aðkomu, landnotkun, 
lóðarmörkum og skiptingum án formlegrar skipulagsvinnu? 

SVAR: lóðin við Nesveg 22a er gömul lóð þar sem áður stóð steypustöð (lóðarleigusamningur og 
lóðarblað frá 1979). Lóðin hefur verið laus frá því að steypustöðin lagði niður starfsemi og byggingin 
var rifin. Er það því mat skipulagsfulltrúa og byggingarfulltrúa að úthlutun lóðar og umsókn um 
byggingarleyfi á lóð við Nesveg 22a til Asco Harvest fyrir 5000 tonn/ári þörungavinnslu og afgreiðsla 
byggingarleyfis sé ótengt umsókn Íslenska kalkþörungafélagsins um stækkun lóðar fyrir 50.000 
tonn/ári vinnslu þar sem gert hafi verið ráð fyrir efnistöku úr Búðanesi, sem er opið svæði með 
friðlýstum náttúru- og menningaminjum, og landfyllingu út í Skipavík, sem er innan verndarsvæðis 
Breiðarfjarðar og því háð umhverfismati skv. lögum um umhverfismat framkvæmda og áætlana nr. 
111/2021.  

Þríhliða viljayfirlýsing var undirrituð af Matís, Stykkishólmsbæ og Marigot árið 2015 en upp úr því 
samstarfi slitnaði árið 2018 og viljayfirlýsingin féll þar með úr gildi. Þar af leiðandi lítur 

Stykkishólmsbær svo á að Marigot, móðurfélag Íslenska kalkþörungarfélagsins, hafi sjálfkrafa dregið 
umsókn um stækkun lóðar við Nesveg 24 til baka.   

Þar sem ekki er til deiliskipulag, er eðlilegt að minniháttar breyting á lóðarmörkum sem miðar að því 
að tryggja aðkomu að hafnarsvæðinu við Skipavík með því að færa veg á bæjarland, kalli ekki á 
deiliskipulagsvinnu heldur uppfærslu á lóðarblaði. Ekki er um að ræða breytingu á landnotkun þar 
sem svæðið er og hefur verið skilgreint sem athafna/hafnarsvæði í aðalskipulagi.  

 

 

 


